
BOSHLANG`ICH SINF MEHAT TA`LIMI JARAYONIDA AJDODLAR MEROSIDAN FOYDALANISH YO`LLARI
          Mehnat inson hayoti uchun, uning farovon turmush kechirish uchun hamisha asos bo’lib kelgan va shunday bo’lib qoladi. Mehnat farovon va baxtli hayot kechirishning eng asosiy sharti bo’lganligi sababli hamma fuqarolar uchun majburiydir.


Mehnat odamlarning biror maqsad uchun sarflagan vaqti, aqliy va jismoniy yoki zarur faoliyatidir. Mehnat inson hayotini sermazmun qiladi va boyitadi. 


Odamlar mehnat qilish jarayonida sog’liqlarini mustahkamlaydilar, obro` orttiradilar va o’z kelajaklarini yaratadilar.
          Boshlang`ich sinf mehnat ta`limi jarayonida ajdodlarimiz qoldirgan meroslardan foydalanilgan holda tashkil qilish kerak. Shundagina o`quvchilar o`tmishda yashab o`tgan ota- bobolarimiz haqida, ular yaratgan boy meroslar haqida ma`lumotlarga ega bo`lishadi.

Jahon fanining rivojiga bebaho hissa qo’shgan Al- Xorazmiy, Ibn Sino, Ismoil Buxoriy, Mirzo Ulug’bek, Alisher Navoiy, Zahiriddin Muhammad Bobur singari bobokalonlarimiz mehnatsevarliklari tufayli ulkan yutuqlarni qo’lga kiritishgan va yoshlarni mehnatni sevishga, mehnatsevar bo’lishga chaqirganlar. Odam hunarning mohiyatini, yaxshi va yomon sifatlarini bilgandagina hunarga oid bilimlarni mukammal egallash, hunarmandlar ahlini qo’llab-quvvatlashi mumkin.

Jumladan, Alisher Navoiy o’z zamonasida zargarlar, kulollar, tikuvchilar kabi turli-tuman hunar sohiblarining hammasiga hafsala, qunt va e’tibor bilan maslahat berib, ularga homiylik qilganlar. Navoiy: “Inson bo’lib dunyoga keldingmi, biror kasbni egalla, hunar o’rgan, shunda dunyodan hammomga kirib toza yuvinib chiqmagan kishidek o’tmaysan”, deb ta’kidlaganlar.

Hattoki, ulug’ shayxlarimizning o’zlari ham biror kasb egasi bo’lganlar. Masalan, Shayxul Mashoyix Abu Said Xarroz – etikdo’z, Shayx Muhammad Sakko – mashhur pichoqchi bo’lib, boshqalarni hunar o’rgatishga da’vat etganlar. Xoja Bahovuddin Naqshband aytadilar: “Dil bayotu dast ba kor”, ya’ni: diling Ollohda qo’ling doim mehnatda bo’lsin.

Insoniyat qadr-qimmatini mehnatda, bilim va hunarga tayanishda, birovga xor bo’lmaslikda deb bilgan Sa’diy shunday ta’lim beradi:



O’z mehnatidan non yegan kishi,



Hotam minnatidan ozod yoz-qishi.

Muqaddas kitob – “Avesto”da ham mehnat moddiy boyliklar manbai bo’lgani uchun  emas, balki u mehnatni asosan axloqiy jihat, yaxshilik manbai deb bilganligi uchun insonlarni mehnat qilishga chaqiradi. Xalq pedagogikasida yoshlikda egallangan hunar toshga o’yib yozilgan hikmatdur, - deb ta’kidlanadi.

Hunarning nechog’li zarur yekanligi qator rivoyatlar, maqollar, ertaklar, dostonlarda ham o’z aksini topgan. “Oltin baliq”, “Sirli gilamcha”, “Baliqchi bola”, “Ikki naqqoshning ishi” kabi ertaklar, “Rustam”, “Ziyod”, “Hasanxon” kabi dostonlar shular jumlasidandir.

Darhaqiqat, xalqimizning ertak, rivoyat, maqol, masal, hikmat, dostonlar hamda o’tmishdagi olimlarimizning merosini chuqur o’rganib, uni ta’lim va tarbiya jarayoniga tadbiq etish har bir ma’naviyatli va ijodkor mutaxassislarning, muallimlarning muqaddas burchidir. Shuning uchun ham o’zbek xalq pedagogikasining ustozlik-murabbiylik an’anasini o’rganish, o’quvchi yoshlarni tarbiya qilish, jumladan, kichik yoshdagi maktab o’quvchilarining kasb-hunarga bo’lgan qiziqishlarini tarbiyalash, xalq pedagogikasi an’analarining zamonaviy usullarini amaliyotda qo’llash ilmiy va amaliy ahamiyatga ega. Shuningdek, zamonaviy tarbiyada o’z mohiyatini yo’qotmagan ertak, maqol kabi janrlar xalq pedagogikasi kamolotida asosiy o’rinda turadi. Jumladan:



Qunt bilan o’rgan hunar



Hunardan rizqing unar.




Hunari yo’q kishining



Mazasi yo’q ishining.



Hunar toshdan gul undirar.



Hunar va bilim tuganmas mulk.



Mehnatdan kelsa boylik



Turmush bo’lar chiroylik.



Mehnat kishini ulug’laydi

kabi maqollar yoshlarni mehnasevarlik ruhida tarbiyalash bilan birga ularni kasb-hunar egallashga da’vat etishda asosiy o’rin egallaganlar.
         Hunar egallash ham bir fazilatdir mahoratdir. Hunar egallashda halollik, poklik, sabr-qanoat, matonat, mehnat madaniyatiga rioya qilish muhim rol o’ynaydi                        

          Ota-bobolarimiz ham hunar o’rganishni asosiy vazifa ekanligini o’rgatib kelganlar. Nizomiy Ganjaviy shunday degan:

                               Hunar o’rgan chunki hunarda ko’p sir,

                               Yopiq eshiklarni ochar birma-bir.                     

       Abur Rayhon Beruniy mehnat va hunar avloddan-avlodga meros bo’lib o’tishini sinchiklab o’rgangan va hunarni yuqori baholagan. U “Hunarmandchilikda, mehnatda to’liq ustozlik sa`natini egallab olishi kerak”, degan fikrni aytadi.
       Halqimiz bolalarda mehnatsevarlik va mehnatga qiziqishni tarbiyalash, otalarimiz izidan borib turli   kasb-hunar egallash, ularda mehnat munosabatlarini kamol toptirish, kelajak hayotga tayyorlashni o’zlariga muhim vazifa deb hisoblaganlar. O’z farzandiga kasb-hunar o’rgatgan ustazodalari (usta darajasiga ko’tarilgan farzand) bo’lib yetishganlar. Tanlangan usta hunarmandlar uyida yakka shogirdlikka tushgan bolalar bir necha yil hunarga ta`luqli bo’lmagan yumushlarni ham bajarib yuraverganlar.

           O`quvchilarni kasb-hunarga qiziqishini tarbiyalashda  insoniyat mehnat faoliyati tarixini o`rgatuvchi omillarga tayanib, o`quvchilarni kelajakda tug`ri kasb tanlashlariga ulkan zamin yaratilsa, maqsadga muvofik bo`lardi.  
          O’zbek  xalq tarbiyashunosligining o’tmishdagi mashhur  mutafakkirlar, xalq maorifi arboblari va ma`rifatparvar shoirlarning, mehnat kasb-hunar to’g’risidagi qimmatli fikrlarini biz uchun ahamiyatli tomoni shundan iboratki, ulardan yosh avlodni mehnarsevarlik ruhida tarbiyalash, kasb-hunarga qiziqtirishning vositasi sifatida foydalanish mumkin.

          Bizga ma`lumki o’zbek xalqining qadimiy kasb-kori asosan dehqonchilik, chorvachilik va hunarmandchilik bo’lgan. Ushbu kasb-korlar asrlar davomida shakllanib har biri o’z ichida o’nlab tarmoqlarga ajralgan, gullab yashnagan va san`at darajasiga ko`tarilgan. 
       Abu Rayhon Beruniy (978-1048) ham mamlakatning obodonchiligi, kishilarning baxt-saodati va kamolati uning halol mehnat qilishida va kasb-hunar o’rganishida deb biladi. U kasb-hunar, ixtirolashga, turli asboblarni yasashga bag’ishlab 9 ta asar yozgan. Asarlarida o’zi yashab turgan davrdagi ishlab chiqarishning rivoji va kasb-hunarga oid qimmatli ma`lumotlar berilgan.

       Mehnatni va kasb-hunarni sharaflash, mehnat ahlining qadr-qiymatini uning manfati uchun astoydil kurashni Beruniyning zamondoshi qomusiy olim Abu Ali Ibn Sino (980-1037) ning ilmiy faoliyatida ham ko’rishingiz mumkin. Ibn Sino “Odam ijtimoiy jondir” degan fikrni olg’a surdi. Shunung uchun  ham olim odamning yashashi uchun eng zarur narsa foydali mehnat ekanligini ta`kidlaydi.

      O’rta Osiyoda ko’plab shoirlarning ustozi bo’lgan Abulqosim Firdavsiy (934-1020)ning “Shohnoma”sida mehnat ahliga mehr-muhabbat bilan yog’dirilgan va kasb-hunarni egallash malakasiga  bagishlangan  misralarini ko’plab uchratish mumkin:

        Mehnat tagidadir, ey oqil, har ganj,

        Ganj topmas hech kimsa, tortmas ersa ranj.

       Firdavsiyga yaqin davrda yashagan   shoirlardan yana biri Nosir Xisrav (1004-1088)dir. Uning fikricha, dunyodagi eng oliyjanob va oliyhimmat odamlar mehnatkashlar-jamiyat uchun foydali narsalar ishlab chiqaruvchi hunarmandlar, kosiblar, binokorlardir.

         Kasbdan jodu hurram yo’q jahonda,

         Hunardin yaxshidur ham yo’q jahonda.

         Butun kun rizqining bog’boni bo’lg’ay,

         Kishin o’z uyining mehmoni bo’lg’ay.

         Arzir uning bo’lsa boshi osmonda,

         Usiz yashay olmas shoh ham jahonda.
       Mehnat darslari jarayonida mutafakkirlar asarlaridan foydalanish bilan birga, xalq amaliy san`ati ustalari qoldirgan boy asarlarni o`rganish va o`rgatib borish lozimdir. Naqqoshlar, rassomlar, zardo`zlar, me`morlar, o`ymakorlar, chilangarlar, kashtado`zlar, temirchilar, gilamdo`zlar, kosiblar qoldirgan amaliy me`roslarini va ularning yo`llarini o`rganib o`rgatish kerak. 
      Yuqorida tilga olingan xalq amaliy san`at ustalari, ulug’ mutafakkirlarning mehnat tarbiyasi va  kasb-hunar tarbiyasi borasida shunday xulosa chiqarishimiz mumkinki,  inson dunyoga kelar ekan o’z hayoti maboynida  insoniy qadr-qiymatga  ega bo’lishi kerak. 

       Zero mehnat qilgan, kasb-hunarli inson birovga qaram  bo’lmaydi, ya`ni mehnat qilish orqali inson o’zining uch ehtiyojini qondiradi. Moddiy ehtiyojini, mag’naviy ehtiyojini, mehnat ehtiyojini qondiradi. Moddiy ehtiyoj qondirilishi natijasida ma`naviy va mehnat ehtiyojlari ham qondiriladi.

      Xullas, boshlang’ich sinf o’quvchilarini  mehnat va kasb-hunarni tarbiyalashda ulug’ mutafakkirlarimizning asarlaridan keng foydalanish maqsadga muvofiq  bo’lar edi. Mutafakkirlarning merosiga chuqur hurmat bilan qarash va ular yaratgan asarlarni ko’z qorachig’iday saqlash lozim. Bu orqali xalq amaliy san`atlarini unutilmasligi, aksincha, rivojlanib sayqallanib borishi va ustoz –shogird an`analarini davomiyyligini ta`minlashga erishiladi. Bu o`rinda mehnat ta`limining o`rni beqiyosdir.     

